
Eglwys Lutheraidd Efengylaidd Ynysoedd
Ffaro: Llofnodi Datganiad Porvoo

Cefndir

Cymundeb o 15 eglwys Anglicanaidd ac Efengylaidd Lutheraidd yn Ewrop yw
Cymundeb Porvoo. Sefydlwyd y cymundeb ym 1992 gan gytundeb diwinyddol o’r
enw Datganiad Cyffredinol Porvoo. Mae’r cymundeb hwnnw’n cynnwys Datganiad
Porvoo (a atgynhyrchir yn yr atodiad) sy’n galluogi cymundeb llawn rhwng ac ymhlith
yr eglwysi hyn. Liofnodwyd Datganiad Porvoo gan yr Eglwys yng Nghymru ym 1995,
yn dilyn penderfyniad y Corff Llywodraethol ar 28 Medi 1995 ac fe'i sefydlwyd yng
nghyfansoddiad Cymru gan Ganon Datganiad Porvoo 1995. Yn dilyn hynny, ategwyd
Canon 1995 gan Ganon Diwygio Datganiad Porvoo 2016 (7 Ebrill 2016) er mwyn
cefnogi cynnwys pum eglwys newydd, sef yr Eglwys Lutheraidd ym Mhrydain Fawr,
Eglwys Lutheraidd Efengylaidd Latfia Dramor, Eglwys Lutheraidd Efengylaidd
Denmarc, Eglwys Esgobol Ddiwygiedig Sbaen ac Eglwys Lwsitanaidd Portiwgal.

Roedd Canon 2016 yn cynnwys darpariaeth ar gyfer ychwanegu Eglwysi pellach at y
rhestr o lofnodwyr drwy gynnig syml, wedi’i gynnig a’i eilio gan esgob esgobaeth.

Ers 1995, mae’r Eglwys yng Nghymru wedi chwarae rhan lawn ym mywyd
Cymundeb Porvoo, gan gynnwys cynnal cyfarfod primasiaid Porvoo ac esgobion
llywyddol yn Llandaf ym mis Hydref 2011 a’r gynhadledd ddiwinyddol sydd i'w
chynnal yng Nghaerdydd, rhwng 7 a 9 Hydref, i nodi 1700 mlwyddiant Cyngor Nicea.
Cynrychiolir yr Eglwys yng Nghymru ar Grwp Cyswllt Porvoo gan y Cyfarwyddwr
Ffydd, Trefn ac Undod, y Parchedig Ganon Ddr Ainsley Griffiths, ac mae hefyd wedi
gwasanaethu fel Cyd-ysgrifennydd Anglicanaidd y Cymundeb ers 2023.

Diben y papur hwn

Fel yn 2016, gofynnir i Gorff Llywodraethol yr Eglwys yng Nghymru ystyried
cadarnhau cynnwys eglwys ychwanegol, sef Eglwys Lutheraidd Efengylaidd
Ynysoedd Ffaro (yn y Ffaréeg, Félkakirkjan i Fgroyum; yn y Ddaneg, Feergernes
folkekirke). Mae’r Ffaroaid yn bwriadu llofnodi Datganiad Porvoo yng Nghymun
Bendigaid agoriadol y gynhadledd ddiwinyddol arfaethedig, gyda’r gwasanaeth i'w
gynnal yn Eglwys Dewi Sant, lle bydd Archesgob Cymru ac Esgob Llandaf yn dathlu
yng nghwmni esgobion eraill Cymundeb Porvoo. Fel arwydd o’r cymundeb a
sefydlwyd wrth groesawu Eglwys Ffaro, un o’r cydlywyddion fydd Esgob Ynysoedd
Ffaro.

Eglwys Lutheraidd Efengylaidd Ynysoedd Ffaro

Derbyniwyd Cristnogaeth gan bobl Ynysoedd Ffaro tua’r flwyddyn 1000 ac, o
ganlyniad i amgylchiadau rhyngwladol newidiol, mae’r Eglwys wedi cydweddu a
Norwy a Denmarc, cyn sicrhau ymreolaeth gynyddol yn ystod y blynyddoedd
diwethaf. Rhwng tua 1153 a 1620, roedd yn rhan o’r Eglwys Norwyaidd (Esgobaeth
Bergen ac Archesgobaeth Nidaros) ac ym 1620 cafodd ei chynnwys yn Eglwys
Lutheraidd Efengylaidd Denmarc. Rhwng 1990 a 2007, daeth yn esgobaeth ar

wahan i Eglwys Denmarc, cyn dod yn Eglwys annibynnol yn 2007. Roedd y
gwahanu oddi wrth Eglwys Lutheraidd Efengylaidd Denmarc yn rhan o gytundeb
gyda gwladwriaeth Denmarc a oedd yn caniatdu ymreolaeth i’'r Ffaroaid mewn
gwahanol sefydliadau. O ganlyniad, roedd y gwahanu yn un heddychlon ac nid yn un
wedi’i achosi gan ddadleuon diwinyddol. Yn wir, mae cysylltiadau agos a chryf rhwng
eglwysi Ynysoedd Ffaro a Denmarc o hyd. Mae esgob Ynysoedd Ffaro yn chwarae
rhan lawn yng nghynulliadau yr Esgobion Lutheraidd Nordig, a chynhaliwyd y
diweddaraf ohonynt yn Ynysoedd Ffaro.

Ar hyn o bryd, mae gan Eglwys Lutheraidd Efengylaidd Ynysoedd Ffaro 41,729 o
aelodau, sy’n cynrychioli 77% o boblogaeth yr ynysoedd (2023). Mae ganddi un
esgob, un deon cadeirlan, 27 gweinidog, 61 eglwys a chapel ac 16 plwyf. Esgob
(Biskupur) Ynysoedd Ffaro yw’r Gwir Barchedig Jogvan Fridriksson, a gysegrwyd yn
esgob yn 2007 fel esgob cyntaf Eglwys annibynnol Ynysoedd Ffaro, wedi iddi
wahanu oddi wrth Eglwys Lutheraidd Efengylaidd Denmarc. Mae canolfan yr esgob
yn Eglwys Gadeiriol Térshavn.

Ar 6l bod yn rhan o Eglwys Denmarc am ganrifoedd, mae Eglwys Lutheraidd
Efengylaidd Ynysoedd Ffaro yn datgan yr un ffydd Gristnogol, wedji’i seilio ar yr
Ysgrythurau Sanctaidd ac wedi’i mynegi yn y Credoau Apostolaidd a chredoau Nicea
— Caer Gystennin, Cyffes Augsburg a Chatecism Lleiaf Martin Luther. Mae’n cynnal
dau sacrament y Bedydd a’r Cymun Bendigaid, ac mae wedji’i strwythuro yn 6l trefn
esgobol. O ganlyniad, mae ei sylfaen ddiwinyddol a’i threfn eglwysig yn gwbl
gydnaws ag eglwysi eraill Cymundeb Porvoo.

Cyn i Eglwys Lutheraidd Efengylaidd Denmarc lofnodi Datganiad Porvoo, cynhaliwyd
cynhadledd yn Copenhagen ym mis Medi 2009 i archwilio materion allweddol a oedd
yn berthnasol i gynnwys yr Eglwys yn Nenmarc. O ystyried natur unwedd ei sail
ddiwinyddol ac eglwysegol, mae’r trafodaethau hyn yr un mor berthnasol i Eglwys
Ynysoedd Ffaro. Gwahoddwyd aelod-eglwysi Porvoo i’r gynhadledd honno a
chynrychiolwyd yr Eglwys yng Nghymru gan y diweddar Barchedig Gwynn ap
Gwilym. Roedd Gwynn hefyd yn bresennol flwyddyn yn ddiweddarach, pan
lofnodwyd Datganiad Cyffredinol Porvoo gan Eglwys Denmarc ym mis Hydref 2010.

Pam llofnodi Datganiad Porvoo nawr?

Pe bai Eglwys Lutheraidd Efengylaidd Ynysoedd Ffaro wedi parhau fel esgobaeth yn
Eglwys Lutheraidd Efengylaidd Denmarc, byddai’n naturiol wedi cael ei hymgorffori
yng Nghymundeb Porvoo pan ymunodd Eglwys Denmarc yn 2010.

Fodd bynnag, gan iddi dderbyn ei hannibyniaeth ryw dair blynedd cyn hynny, nid yw
eto yn aelod o Gymundeb Porvoo. Serch hynny, yn dilyn proses fanwl o ymgynghori
a’i phiwyfi @’i gweinidogion, mae Eglwys Ynysoedd Ffaro bellach yn awyddus i
lofnodi Datganiad Porvoo ac yn edrych ymlaen at chwarae rhan lawn yng
ngweithgaredd Cymundeb Porvoo.



Penderfyniad y Corff LIlywodraethol
Gwahoddir y Corff LIlywodraethol i fabwysiadu’r penderfyniad canlynol i gefnogi
derbyn Eglwys Lutheraidd Efengylaidd Ynysoedd Ffaro fel rhan o Gymundeb

Porvoo:

Yn unol ag Adran 3 o Ganon Diwygio Datganiad Porvoo 2016, mae Corff
Llywodraethol yr Eglwys yng Nghymru yn cytuno i Eglwys Lutheraidd
Efengylaidd Ynysoedd Ffaro ymuno & hi a’r Eglwysi a nodir yn yr Ail Atodlen i
Ganon Datganiad Porvoo 1995 wrth wneud y Datganiad a nodir yn yr Atodlen
Gyntaf i’r cyfryw Ganon.

Ainsley Griffiths
13 Awst 2025



Atodiad
Datganiad Porvoo: rhan o Ddatganiad Cyffredinol

Porvoo

Yr ydym ni, [NN.], ar sail ein dealltwriaeth gyffredin am natur a diben yr Eglwys,
cytundeb sylfaenol ar ffydd a’n cytundeb ar esgobyddiaeth yng ngwasanaeth
apostoligrwydd yr Eglwys, a gynhwysir ym Mhenodau II-IV Datganiad Cyffredin
Porvoo, *** yn gwneud y cydnabyddiaethau a’r ymroddiadau a ganlyn:

a)

i. yrydym yn cydnabod eglwysi’r naill y llall yn eglwysi’n perthyn i Un
Eglwys, Lan, Gatholig ac Apostolig lesu Grist ac sy’n gwir gyfranogi
yng nghenhadaeth apostolig holl bobl Dduw;

i. yrydym yn cydnabod fod Gair Duw’n cael ei bregethu’n ddiffuant yn ein
holl eglwysi, a sacramentau bedydd a’r cymun bendigaid yn cael eu
gweinyddu’n ddyladwy;

iii. yrydym yn cydnabod fod ein holl eglwysi'n cyfranogi yng nghyffes
gyffredinol y ffydd apostolig;

iv. yrydym yn cydnabod fod gweinidogaethau ordeiniedig y naill a’r llall yn
cael eu rhoi gan Dduw fel gweithredoedd o'i ras ac yn cynnwys nid yn
unig alwad fewnol yr Ysbryd, ond hefyd gomisiwn Crist drwy ei gorff, yr
Eglwys;

v. yrydym yn cydnabod fod arolygiaeth (episcope) bersonol, golegol a
rhanbarthol wedi ei hymgorffori ac yn cael ei gweithredu yn ein holl
eglwysi mewn amryfal ffyrdd, er parhad bywyd, cenhadaeth a
gweinidogaeth apostolig;

vi. yrydym yn cydnabod fod y swydd esgobol yn cael ei gwerthfawrogi a’i
chynnal yn ein holl eglwysi fel arwydd gweladwy yn mynegi ac yn
gwasanaethu undod a pharhad yr Eglwys, mewn bywyd, cenhadaeth a
gweinidogaeth apostolig.

b) Yr ydym yn ymrwymo:
i. irannu bywyd cyffredin mewn cenhadaeth a gwasanaeth, i weddio
dros a chyda’n gilydd, ac i rannu adnoddau;
ii. igroesawu aelodau’n gilydd i dderbyn gweinidogaethau sacramentaidd
a bugeiliol eraill;
iii. iystyried aelodau bedyddiedig ein holl eglwysi fel aelodau o’'n heglwysi

ni ein hunain;

iv. igroesawu cynulleidfacedd eglwysi a chwalwyd (diaspora) i fywyd yr
eglwysi cynhenid, er cyfoethogi’r naill a'r llall;

v. igroesawu’r rhai a ordeiniwyd gan esgob unrhyw un o’n heglwysi i

swydd esgob, offeiriad neu ddiacon, i wasanaethu trwy wahoddiad ac
yn unol ag unrhyw reoliadau a allai fod mewn grym o bryd i’'w gilydd, yn
y weinidogaeth honno yn yr eglwys sy’n eu derbyn heb eu hail-
ordeinio;



Vi.

Vii.
viii.

i wahodd esgobion y naill a’r llall i gymryd rhan yn rheolaidd mewn
arddodiad dwylo wrth ordeinio esgobion fel arwydd o undod a pharhad
yr eglwys;

i weithio tuag at ddealltwriaeth gyffredin o weinidogaeth ddiaconaidd;
i sefydlu ffurfiau priodol o ymgynghori ar lefel coleg a chyngor ar
faterion pwysig ffydd, trefn, bywyd a gwaith;

i gefnogi ymgynghori rhwng cynrychiolwyr ein heglwysi, a hyrwyddo
dysgu a chyfnewid syniadau a gwybodaeth ar faterion diwinyddol a
bugeiliol;

i sefydlu grwp cysylltiol i feithrin ein twf mewn cymundeb ac i gyd-
drefnu cyflawni’r cytundeb hwn.



